
Adividyamaheshvari Stuti

ఆదివిద్యామహేశ్వరీస్తుతిః

విష్ణురువాచః
జయ మాతర్జగద్వన్ద్యే   జయం విశ్వేశ్వరప్రియే  ॥ ౧౫౯॥
జయ కల్యాణదే భవ్యే జయ సౌభాగ్యసంశ్రయే  ।
జయ కల్యాణనిలయే జయ వేదాన్తసంస్తుతే ॥ ౧౬౦॥
జయ పుణ్యైకనిలయే  జయ కారుణ్యసంశ్రయే  ।
జయ వేదాన్తసంవేద్యే జయ నిత్యే నిరఞ్జనే  ॥ ౧౬౧॥
జయ విద్యైకనిలయే  జయాపర్ణే జయామలే ।
జయ మఞ్జులమన్దారపుష్పమాలావిరాజితే   ॥ ౧౬౨॥
జయ నీలోత్పలానీలలసన్నయనభాసురే ।
జయ సర్వకలాపూర్ణచన్ద్రబిమ్బనిభాననే   ॥ ౧౬౩॥
జయ విద్రమబిమ్బాభభవ్యాధరవిరాజితే  ।
జయ దాడిమబీజాభదన్తరాజివిరాజితే ॥ ౧౬౪॥
జయ శార్ఙ్గనిభానీలభ్రూవల్లీసమలఙ్కృతే    ।
జయ భృఙ్గావలీతుల్యకేశపాశవిరాజితే  ॥ ౧౬౫॥
జయ సిన్దూరసమ్బన్ధసీమన్తలలితాలకే   ।
జయ సన్నీరసమ్బద్ధఘుసృణారుణభాలకే  ॥ ౧౬౬॥
జయ కమ్బుసమానాభకణ్ఠమణ్డలశోభితే   ।
జయ హేమమృణాలాభబాహువల్లీవిరాజితే  ॥ ౧౬౭॥
జయ కోకనిభారక్తహస్తపద్మవిరాజితే ।
జయ కారుణ్యపీయూషపూర్ణవక్షోజశోభితే  ॥ ౧౬౮॥
జయ కామజయోత్పన్నరోమరాజివిరాజితే ।
జయ త్రివలిసమ్బద్ధ  మనోహరకృశోదరే ॥ ౧౬౯॥

జయ సిన్దూరకదలీసన్నిభోరుమనోహరే  ।
జయ దేవర్షిగన్ధర్వప్రణమత్పదపఙ్కజే    ॥ ౧౭౦॥
జయానవద్యే నిర్ద్వన్ద్వే   నిర్మలే లయవర్జితే  ।
జయ విద్యే మహావిద్యే జయానన్దే జయోత్తమే ॥ ౧౭౧॥
జయ లీలావిలాసార్థస్వీకృతానన్తవిగ్రహే   ।
జయ మౌనిమనోరమ్యసిహ్మాసనవరాశ్రయే  ॥ ౧౭౨॥
జయ రత్నోచ్చనిలయరత్నావలివిరాజితే ।
జయ దివ్యమణిభ్రాజద్ధేమాభరణభూషితే   ॥ ౧౭౩॥
జయ మాతర్మహాదేవి జయ మాతర్మహేశ్వరి ।
జయ మాతస్త్రిణయనే  జయ మాతః సురేశ్వరి ॥ ౧౭౪॥
జయ మాతః ప్రసీద  త్వం జయ మాతః శివప్రియే  ।
జయ మాతః కృపాపూర్ణే జయ మాతః పరాత్పరే ॥ ౧౭౫॥
॥ ఇతి శివరహస్యాన్తర్గతే  ఆదివిద్యామహేశ్వరీస్తుతిః సమ్పూర్ణా ॥
-॥ శ్రీశివరహస్యమ్  ఉగ్రాఖ్యః  సప్తమాంశః । అధ్యాయః ౧౩ । ౧౫౯।౨-౧౭౫॥
- .. shrIshivarahasyam ugrAkhyaH saptamAMshaH . adhyAyaH 13 . 159.2-175 ..

Notes:

Viṣṇu విష్ణు eulogizes Maheśvarīమహేశ్వరీ (Pārvatīపార్వతీ / Umā ఉమా) as ĀdiVidyā

ఆదివిద్యా.

